
sekti, lajanganipun satrija ing Djoḍipati nalika pinulet ing sawer naga, dalu wau ugi andjerganggang wonten tengahing madyantara, mudjur manut udjuring Djaran-ḍawuk ingkang maletuk pinḍa ngenditi kuwunging ngantariksa.

(Kekésahan saking tanah Djawi dateng negari Welandi.)








XXXVI. HALAL BIHALAL

Medalipun Pradapa nomer 4 punika anjarengi Rijadi 'Idulfitri 1887 (1375 H). Ingkang punika ing sadèrèngipun ngladjengaken padamelan keparenga para Pamong ngaturaken sugeng rijadi ḍateng para maos golongan kasepuhan ing dinten ingkang minulja punika. Boten kasupèn Pamong njuwun genging pangaksama, bokbilih wonten kalepatanipun ing salebetipun nindakaken ajahanipun, mugi linebura ing dinten ageng punika. Ing saladjengipun njuwun pangèstu, mugi-mugi anggenipun sami njambut damel pinaringan gangsar, „Pradapa" saged tuwuh angrembaka, notjogi kados déné iḍam-iḍamanipun.

Ḍumateng para taruna, putri tuwin putra, Pamong kepéngin asung piweling kados ing nganḍap punika : Nuwun anggèr, sampun dados padatanipun lan inggih kuwadjibanipun tijang sepuh punika tansah ndongak-dongakaken dateng anak-anakipun. Langkung-langkung ing dinten Lebaran punika, sih katresnanipun para sepuh dipun esokaken ḍateng putra wajah. Punapa ingkang nakal, punapa ingkang mbangun turut, ingkang boḍo punapa ingkang pinter, ingkang tjelak dunungipun punapa ingkang tebih, sedaja waradin sami angsal panduman raos sih sutresnanipun tijang sepuh wau. Sedaja kalepatanipun ingapura, linebura ing dinten Rijadi punika, kawewahan pudja pangestu ingkang mawantu-wantu, Pantjèn raos „sih" ingkang sedjati punika, raos ingkang luhung." Tumrap ingkang kapanduk lan ingkang nandukaken mahanani raos begdja, seneng, tentrem, marem. Tuhu raos ingkang sumberipun saking ingkang Maha Kuwasa pijambak, Maha Mirah lan Maha Asih.

Adedasar raos sih tresna ingkang kados mekaten ing dinten Rijadi para Pamong sami memudji: mugi-mugi kinabulna punapa ingkang dados sedyanipun anggèr. Ingkang taksih wonten ing kelas nganḍap, sageda minggah ḍateng kelas sanginggilipun; ingkang saweg nempuh pandadaran, mugi sami angsala damel, ingkang sampun rampung pasinaonipun ladjeng sageda réntjang-réntjang para sepuh anggenipun dandos-dandos nagari, saha anggentosi ingkang sami sampun djompo kanggé kabetahanipun Nusa lan Bangsa.

Pantjèn punika kekudangan kita sedaja, tijang sepuh ing djaman sapunika. A m i n.








P a m o n g  P r a d a p a.

